Awdl I, Aneirin

Cefndir a themâu
Hon yw awdl gyntaf Y Gododdin yn Llyfr Aneirin. Cyfansoddiad llenyddol gafodd ei addasu a’i newid yng nghwrs y canrifoedd yw’r Gododdin, ac mae’n bur debyg y dylid gosod yr awdl hon ymhlith y deunydd a gafodd ei ychwanegu at graidd gwreiddiol y gerdd. Gweler y cyflwyniad i’r Gododdin. 
Yn rhai o awdlau’r Gododdin, caiff y fyddin gyfan a aeth i Gatraeth ei choffáu. Mewn awdlau eraill canolbwyntio ar arwyr unigol a wneir. Arwr unigol sy’n cael ei goffáu yma. Fel y dengys llinellau 17 a 20, ei enw oedd Owain fab Marro. Y mae’r bardd – neu’r persona barddol sy’n llefaru yn yr awdl – hefyd yn cyfleu bod gwir gyfeillgarwch rhyngddo ac Owain. Y mae’n ei gyfarch yn uniongyrchol yn yr ail berson yn llinellau 9-12, a dywed ei fod yn gyfaill annwyl iddo (llinell 17). Dyma rywbeth sy’n cael ei ailadrodd mewn mannau eraill yn Y Gododdin, sef y syniad fod y bardd yn coffáu arwyr a oedd hefyd yn wir gyfeillion iddo. Y mae hynny, yn ei dro, yn rhoi awgrym i ni o’r cwlwm personol tyn – yr ysbryd o frawdgarwch – a fodolai ymhlith arwyr Y Gododdin. Y mae’r un math o ymlyniad clòs ac agosatrwydd ymhlith llu dethol o filwyr yn cael ei bortreadu’n aml hefyd mewn llenyddiaeth arwrol yn gyffredinol.
Y peth cyntaf sy’n cael ei gyfleu yn yr awdl yw pa mor ifanc oedd yr arwr hwn. Y mae hynny’n gwbl gyson â’r hyn a ddywedir wrthym am arwyr eraill mewn rhannau eraill o’r Gododdin. Y mae’n gyson hefyd â’r modd y caiff yr arwr ei bortreadu mewn llenyddiaeth arwrol. Cawn ddarlun byw o Owain yn marchogaeth i’r frwydr yn y llinellau agoriadol, ac o astudio gweddill Y Gododdin, daw’n amlwg mai llu dethol o farchogion oedd y ‘gwŷr aeth Gatraeth’.
Yr hyn sy’n cael ei gyfleu’n ardderchog yn yr awdl hon yw’r gwrthgyferbyniad rhwng y byw (yn llinellau 1-8) a’r marw (yn llinellau 13-20), a chaiff y gwrthgyferbyniad hwn ei ategu gan rai nodweddion arddull (gweler yr adran ar arddull).
Mae yma fynegiant gwych hefyd o’r paradocs arwrol. Wrth ddarllen llinellau 1-8, cawn yr argraff fod y bardd yn disgrifio arwr sydd eto’n fyw. Ategir hynny yn llinellau 9-12 lle mae’r bardd yn cyfarch Owain yn yr ail berson ac yn datgan ei fwriad i lunio cerddi mawl iddo yn y dyfodol. Ar yr olwg gyntaf, y mae’r sylw hwnnw’n anghyson â’r hyn sy’n cael ei adrodd yn llinellau 13-20. Ym mha fodd y gellir canu mawl i rywun sydd wedi hen farw? Beth oedd diben rhoi darlun mor fyw i ni o Owain yn llinellau 1-8, a’r bardd yn gwybod yn iawn ei fod wedi ei ladd ar faes y gad?
Ond dyna’r paradocs arwrol wrth gwrs. Yn sgil ei arwriaeth, yn sgil ei barodrwydd i ymladd i’r eithaf a marw ar faes y gad y mae’r cof am Owain yn parhau am byth. Drwy ildio’i fywyd yn y fath fodd, fe sicrhaodd anfarwoldeb iddo’i hunan yng nghanu’r beirdd; fe haeddodd hwn glod a mawl a fydd yn sicrhau bod y cof amdano yn parhau am byth. Y mae’r awdl hon yn tystio i hynny. Fel y dengys llinellau 1-12, y mae’r Owain hwn yn parhau, ar un ystyr, yn fythol ifanc ac yn fythol fyw mewn darn o farddoniaeth. Ond, wrth gwrs, amod y ‘bywyd’ tragwyddol hwnnw yw’r hyn sydd yn cael ei ddarlunio yn llinellau 13-20, sef y ffaith iddo farw mewn modd mor arwrol yng Nghatraeth.
Fel y gwelwch wrth ddarllen y nodiadau, y mae yn yr awdl hon lawer o nodweddion confensiynol sydd i’w cael mewn hen farddoniaeth fawl ac yn fwy cyffredinol mewn llenyddiaeth arwrol. Sylwch ar y topos yn y llinell gyntaf: y llencyn ifanc sy’n meddu ar gryfder gŵr (gweler y nodyn ar linell 1); sylwch ar yr elfennau fformiwlaig (y sôn am neithior a brain) a ddefnyddir yn y llinellau sy’n darlunio marwolaeth Owain ar faes y gad. Wrth astudio arddull yr awdl, fe welwch hefyd fod y bardd wrth gyplysu rhai geiriau yn tynnu ar draddodiad ehangach. Dyma un o nodweddion pwysig Y Gododdin. Y mae’n waith sy’n tynnu’n helaeth ar gonfensiynau llenyddol penodol. Ac eto, ar yr un pryd, y mae yma hefyd farddoniaeth gofiadwy sydd â’r gallu i’n hysgwyd ni o hyd.

awdl = Yr un gair ag odl yn wreiddiol. Yn yr Oesoedd Canol ystyr y term awdl oedd nifer o linellau wedi eu canu ar yr un odl, ac fe’i defnyddir yn y nodiadau hyn i gyfeirio at y rhannau byrion, neu’r penillion unigol, sydd i’w cael yn y Gododdin. Erbyn heddiw, wrth gwrs, daeth awdl hefyd yn derm am gerdd estynedig ar y mesurau caeth.
barddoniaeth fawl = Barddoniaeth sy’n canmol ac yn dyrchafu unigolyn (neu unigolion) naill ai pan fyddant yn fyw neu ar ôl iddynt farw.
gwrthgyferbyniad = Dau beth (neu ddau syniad) hollol wahanol yn cael eu rhoi ochr yn ochr â’i gilydd.
llenyddiaeth arwrol = Llenyddiaeth sy’n trafod gorchestion rhyw arwr (neu arwyr), a hynny’n aml iawn mewn brwydr neu ryfel.
[bookmark: _GoBack]persona barddol = Bydd bardd weithiau yn siarad yng nghymeriad rhywun arall. Enghraifft o hynny yw canu Heledd a’r gerdd ‘Stafell Gynddylan’. Y mae pwy bynnag a’i lluniodd yn siarad yng nghymeriad Heledd. Hynny yw, y mae’r gwir awdur wedi mabwysiadu ‘persona barddol’ (gair Lladin yw persona a’i ystyr yw ‘mwgwd, masg’). Wrth drafod cefndir ‘Y Gododdin’ daeth yn gwbl amlwg i ni na ellir ystyried y gerdd, fel y mae bellach yn Llyfr Aneirin, yn waith un bardd. Yng nghwrs y canrifoedd, bu rhagor nag un bardd yn ychwanegu at y deunydd ac yn ei addasu. Ond wrth wneud hyn, y maent oll fel petaent yn mabwysiadu persona barddol yr Aneirin gwreiddiol.
topos = Syniad neu thema a ailadroddir mewn llenyddiaeth (o’r Groeg; lluosog = topoi).

